
       ళించుచు విప్పుగలకప్పుఁగొప్పవిరుల సరులకై కప్పుకొనునళిపరంపరల 

       కళుకుసంపాదించునవతంసచాంపేయ ప్రభాసంపదలకు లంకెలగుచుఁగనత్కనకతాటంకదీప్తులు విద్దెంబుఁ                    

       జూవుకోవున నందంపుఁ జెక్కుటద్దములపై ముద్దుగురియంగరంబులఁ బుస్తకాక్షమాలికావిపంచికలు మెఱయఁ 

       గొదమరాయంచవలె నచ్చదువులజవరాలు పతియెదుటి కరుదెంచి యుదంచితాంజలి యొనరించి 

       వినయలజ్జాట్రాభరానతివిలోకనంబులన్ దద్వదనంబు లలంకరించి యల్లన యేమి పని యాచరింతు నాన 

       తిం డనిన నజుండు నద్దేవి నాదరించి యిట్లనియె. 201 


మ.   సరసీజేక్షణ యెల్ల జీవులరసజ్ఞల్ సేరి క్రీడించునే 

       ర్పరి వీవే కద కుంభకర్ణరసనాభాగంబునన్ నిల్చి నే 

       వర మీవచ్చిన వేళ నయ్యసురచే వ్యర్థోకులాడింపు మేల్ 

       వరమున్ గోరఁగ నీకు సొమ్మనిన నవ్వాగ్దేవి య ట్లుండినన్.     202


               §§§ సరస్వతితోడ్పాటుచే బ్రహ్మ కుంభకర్ణునకు నిద్ర వరంబుగా నిచ్చుట §§§  

మ.   అమరజ్యేష్ఠుఁడు నంత నయ్యసుర డాయం బోయి లేకుంభక  

       ర్ణ మహా భాగ భవత్తపంబు గల నానందంబు వర్ధిల్లె వేఁ 

       డు మభీష్టం బొడఁగూర్తు నిప్పుడన వాఁడున్ మ్రొక్కికి షణ్మాసముల్ 

       తమి నిద్రింపఁగ నొక్కనాఁ డశన మొందన్ జేయవే నావుడున్ . 203 


చ.    వనజజుఁ డట్ల యౌ నది యవశ్యము మేలు సుఖాన నిద్ర పొ 

       మ్మని సురకోటితోఁ జనియె నంత సరస్వతియున్ దదాస్యవ

       ర్తనముడిగెన్ నిజప్రతిభఁ దాలిచి యప్పుడు కుంభకర్ణుఁడున్ 

       దననుడువుల్ దలంచుకొని తా నిటు లంచుఁ దలంచె నెంతయున్ . 284


మ.   అకటా పద్మజునంత వాఁడు వర మియ్వన్ మంచికో 

       రిక లర్థింపక నిద్ర, యి మ్మనెడివెఱ్ఱిన్ గంటిమే యిట్టి దే 

       టికి నానోటికి వచ్చె హా తెలిసికొంటిన్ వేల్పులే చేసి రీ 

       వికలత్వం బిఁక నేల యైనపనికిన్ విభ్రాంతి వాటింపఁగన్ .   205 


క.    పౌరుషమునకును దైవం, బారయ ఫలకారి యందు రాదైవంబే

       వైరస్యము వహియించిన, నేరూవునఁ బురుషుఁడొందు నిష్టార్థంబుల్ . 206 


క.    దైవోపహతుఁడు సుకృతపుఁ, ద్రోవ వెదకి పోవ నదియె దుర్గతి యగు మేల్

       గావలయునన్నఁ గీ డగుఁ, గావున నిఁక జాలిఁ జెందఁగా దనుచున్నన్. 207 


ఉ.    అన్నయుఁ దమ్ముఁ డచ్చటికి నంతటిలోఁ గడువేడ్క వచ్చి తా 

       నున్నవిధంబుఁ జూచి యదియున్ విని దైవమె యిట్లు సేసినన్ 

       విన్నఁదనంబుఁ జెందఁ దగునే వగపేటికిఁ బామరుండవే, 

       యన్నఁ గలంకదేఱె నతఁ డర్కకులేశ్వర వారిమాటలన్.        208. 


క.    ఈ తెఱఁగున దశకంఠుఁడు, ధాతవరంబునను గామితము లొనఁగూడన్

